
　〈陳建曰考大明會興弘治以前王府房喪等價已屢經變減祿米中半折支迨至嘉靖初距此釋二三十年閒〉

　〈而天潢益繁財賦益少不給觀諸臣奏議可徵矣大學士桂萼進輿地圖謂河南歲賦二百餘萬而宗室歲祿〉

　〈且至百萬矣户部題稱音府一府今增郡王將軍中尉儀賓共二千八百五十餘位歲支祿八十七萬有奇舉〉

　〈晉府而他王府可知矣山西都御史王德明奏王府積欠祿粮至一百四十七萬八千餘石舉一省而天下又〉

　〈可知矣給事中秦鰲奏各省災傷蠲免數多郡王祿米有經年不得關支者山西因祿米不足至科索商人引〉

　〈銀河南因祿米不足借用　仁壽宮木料矣詹事霍韜䟽謂宗支日廣郡王以上猶受享多祿將軍中尉而下〉

　〈祿粮不給失所有不忍言有晨昏進膳惟一餠腹不充飢者矣有假息蓬窩無室屋以棲者矣有不幸没無棺〉

　〈者矣有女年四十不得適人者矣嗚呼以天下之大四海之富而宗親失所至于如此而尙忍言之凡臣民之〉

　〈家稍充裕者猶不欲使其子孫失所置義田或祭田以贍之爲天下者猶不欲使窮民失所置養濟院以收卹〉

　〈之奈何忍使天潢而致斯極祿粮不給有司坐受其戾或升堂而號或攔街而罵或投磚擲瓦歐傷吏卒無如〉

　〈之何仕于其土者懔懔卒歲不獨懼受辱且懼變生不測自古患民窮盜起而況天潢乎易窮則變變則通使〉

　〈　高皇帝復生覩此亦必不株守　祖訓而思所以處之變而通之以盡制矣孔子曰有國有家者不患寡而〉

　〈患不均孟子曰君子之澤五世而斬程子曰聖王必爲可久可繼之治誦斯三言所以處之之道思過半矣今〉

　〈欲處之無他要不過損過以就中損有餘以補不足損之益之與時宜之而已要必天下親王皆從國初遼韓〉

　〈伊岷肅諸王之制祿米皆二千石不使有厚薄之差焉大明會典遼韓伊三王皆歲祿二千石岷王一千五百〉

　〈石肅王惟一千石郡王而下中半折支之內仍令中半折支以從在京文職三分支米七分支鈔之例焉儀賓〉

　〈祿米本色四分之內仍令折半以從在外文軄二分本色八分折鈔之例焉其親王祖免以下則從皇庶人之〉

　〈例皆月支三石焉又必如凌瀚所謂不遽削于見在而惟定制于方來必如豊林王所奏宜定子女之數以杜〉

　〈宗室之詐冒必如祖訓所著宜制出仕之令以盡宗室之才能夫然後可庶幾維持于數世不然勢窮弊極厝〉

　〈火積薪數十年後愈不可爲矣〉

--

　〈又按今　朝廷明知此弊已極而不亟變通者憚宗藩之怨重　祖訓之違也愚于此有一說足以服宗藩之〉

　〈心使樂從而無怨誹焉我　祖宗朝以來凡有事于親藩者必手書與諸王同議示公也今此事重大宜以手〉

　〈書諭吿諸王通將廷臣論及祿米章䟽如詹事霍韜給事中秦鰲所言之類錄示諸王使皆知其勢窮敝極不〉

　〈得不變而通之之意仍令户部備查各省錢粮出入之數如山西則備開木省每歲所入秋夏税粮幾何鹽課〉

　〈商稅幾何每歲所需上供幾何輸邊幾何官軍俸粮幾何官吏師生俸廪幾何連十歲之內災傷蠲免分數大〉

　〈約幾何或征討盜賊費用幾何然後開具國初分封親藩幾何所需祿米幾何今日晉代藩三府增封郡王將〉

　〈軍中尉儀賓共幾何祿粮增加共幾何房喪等項支給歲約共幾何使宗藩一展卷閒皆瞭然知賦入之有限〉

　〈費出之不敷再數十百年後宗室生生不窮何以支給令其一一計議共圖善後之策如此庶有以平其心弭〉

　〈其怨惟吾之所欲爲不敢議　朝廷之薄親藩而違祖訓矣籌國者試思之〉

掌國子監禮部右侍郎謝鐸上言宜塞捷徑以澄國學之

源夫人才選之科貢猶恐未精奈何近年以來大開旁徑

如納馬納粟之例卽他日貪利害民之媒鬻爵賣官前史

所鄙此等風聲豈盛世所宜有哉今邊事方殷謀國之徒

必有以此策獻者萬一再行則𢑴倫之堂竟爲錢虜交易

之地豈不大可耻哉願深鑒前弊雖國用不足亦當別爲

節縮區處此策斷不可行然捷徑之當塞者寧止是哉又

言宜省宂員以從京府之制切見順天應天二府附郭如

宛平大興上元江寧四縣皆不設學校惟摠設一府學而

稍增其廪員實爲得宜今天下附郭縣分多寡俱各有學

實爲宂濫請從京府之制庶幾宂員稍革然天下宂員之

